
JAVA E TRETË 

E HËNË – 18 JANAR – Ariu polar 

Materialet dhe mjetet: letër, pambuk, ngjitës, gërshërë. 

Zhvillimi i aktivitetit: Sot, pyeteni fëmijën tuaj për ariun: Si duket? 

Çfarë ngjyre ka gëzofi i tij? Sa është i madh? Tregojini  foto ose shikoni  

në një prej librave figura me arinj. Më pas tregojini që sot do të krijoni 

së bashku një ari polar prej pambuku.  

Më pas vizatojeni një ari polar në letër, lyejeni me ngjitës ose jepni 

fëmijës ngjitësin që ta lyej letrën dhe vendosni në dispozicion pambuk që 

fëmija ta mbush trupin e ariut. Demonstrojani fëmijës se si mund ta ndajë 

pambukun në copa të vogla – gjë e cila mund të jetë argëtuese dhe 

njëherësh edhe i forcon muskujt e vegjël në duart e fëmijës. Bisedoni me 

fëmijën se si jeni duke e bërë gëzofin e ariut, dhe lejojeni fëmijën ta 

mbushë trupin e ariut me gëzofin prej pambuku. Tregoni se si gëzofi i 

ndihmon ariut të mbajë nxehtësinë e trupit në ujin e akullt dhe në vendet 

me shumë borë ku ai jeton. Preni rrathë të vegjël nga letra e zezë, apo 

ngjyrosni ato dhe ndihmoni fëmijës t’i vendosë në vendin e duhur për të 

krijuar sytë dhe hundën e ariut. Në fund, dekorojeni prapavijën me ngjyrë 

të bardhë për të simbolizuar akujt dhe borën në ambientin ku jeton ariu 

polar.  

E MARTË – 19 JANAR - Ushqejmë ariun 

 
Materialet dhe mjetet: letër, ngjitës, ngjyra, gërshërë. 

 

Zhvillimi i aktivitetit: Vizatoni një formë ariu në letër  të bardhë. 

Ngjiteni formën e vizatuar në një kuti apo karton. Bëni një hapje te goja 

e ariut, sikurse në foton e treguar. Preni letra në formë peshku, duke 

vizatuar në mes të letrës forma të ndryshme gjeometrike. Kërkojini 

fëmijës ta “ushqejë” ariun me peshk, duke gjetur se çfarë forma 

gjeometrike janë vizatuar në secilin “peshk”. Në vend të formave 

gjeometrike mund të përdorni ngjyra ose çfarëdo që dëshironi që të 

fokusoheni për të punuar me fëmijën. Nëse fëmija është më i vogël, le ta 

luaj vetë këtë lojë, e cila do t’i ndihmoj t’i koordinojë duart për ta vënë 

peshkun në gojën e ariut dhe të kënaqet sipas imagjinatës së tij.  

E MËRKURË – 20 JANAR – Kërcejmë si ariu polar  

 
Materialet dhe mjetet: letër e bardhë, ngjitës. 

Zhvillimi i aktivitetit: Sot do të luani në hapësirën më të madhe në shtëpi 

duke vënë në lëvizje muskujt e mëdhenj të fëmijës. Vendosni 10-15 letra 

të bardha me forma të ndryshme sikur ajsberg në dysheme duke i ngjitur 

ato me ngjitës që të qëndrojnë në vend [dhe që fëmija të mos rrëshqasë 

kur kërcen mbi to].  Vendosni në largësi të njëra tjetrës aq sa fëmija të 

mund t’i arrijë kur të zgjatet pak. Në letrën e fundit vizatoni një ari polar, 

dhe arritja te kjo letër do të thotë përfundim i lojës – ariu ka dalë në 

breg. Në lojën tuaj sot, fëmija do të jetë ‘ariu’. 

Paraprakisht formoni një listë me pyetje për fëmijën tuaj, varësisht nga 

niveli i fëmijës. P.sh. mund të jenë pyetje lidhur me arinj, të tilla si: sa 

këmbë ka ariu? çfarë ngjyre ka? ku jeton ariu polar?, etj. Ose nëse fëmija 

vetëm sa ka filluar të flasë, kërkoni që  t’i përsërisë pas jush fjalët. P.sh. 

ari polar, akullnaja, antarktika, poli i veriut, etj. 

Saherë që fëmija përgjigjet ose përsërit një fjalë, kërcen në 

letrën/”ajsbergun” tjetër qe e ka afër. Fëmija mund të hidhet në çfarëdo 

drejtimi. Nëse fëmija rrëshqet nga letra/”ajsbergu” në “ujë” derisa lëviz, 

ai duhet të qëndrojë sërish në letrën ku ishte dhe të përgjigjet në 

pyetjen e radhës, apo ta përsërisë fjalën e radhës. Kur fëmija të arrijë 

të letra ku është vizatuar ariu polar, e fiton lojën. Sipas dëshirës së 

fëmijës këtë lojë mund të bëni disa herë brenda ditës  duke përshirë 

edhe anëtarë  të tjerë të familjes.  

 
 

http://www.edukimihershem.rks-gov.net/


 

Edukimi në Distancë | Kujdesi, Zhvillimi dhe Edukimi në fëmijërinë e hershme për moshën 0 – 6 vjeç 

www.edukimihershem.rks-gov.net 

 
 
 

E ENJTE – 21 JANAR – Loja me arinj polar 

Materialet dhe mjetet: ujë, shkumë rroje, akull, kafshë lodra. 

Zhvillimi i aktivitetit: Sot do t’ju duhet një enë me ‘borë’, ujë dhe akull.  

Nëse ka borë jashtë, mblidheni bashkë me fëmijën në një enë. Nëse nuk 

ka, ‘borën’ mund ta bëni duke vendosur  ujë në një enë, dhe mbi të shtoni 

shkumë rroje. Kërkoni nga fëmija t’i përveshë mëngët dhe ta përziejë 

borën. Hidhni në enë edhe ujë dhe disa kube të vogla akulli [të cilin e keni 

ngrirë më herët]. Ofroni fëmijës ndonjë kafshë lodër  dhe lejojeni të luaj 

në “borë”, ujë dhe akull. Bisedoni me fëmijën se si arinjtë polar jetojnë 

në vende të ftohta, me shumë borë dhe akullnaja, se si ecin shumë dhe 

gjatë për t’u ushqyer, etj. Lejojeni ta eksploroj materialin dhe të luajë 

me të sipas dëshirës.  

E PREMTE – 22 JANAR – Si një ari i vogël 

 
Materialet dhe mjetet: jastëkë të bardhe, mbulesë të kaltër. 

Zhvillimi i aktivitetit: Është e rëndësishme që fëmijët të kenë mundësi 

që çdo ditë të vrapojnë, hidhen, kërcejnë, etj. Kjo lojë do të iu sjellë 

atyre shumë argëtim, derisa në të njëjtën kohë mësojnë më shumë për 

botën e arinjve polar dhe zgjerojnë fjalorin e tyre. Vendoseni një mbulesë 

të kaltër në dysheme dhe shpërndani përmbi të jastëk të bardhë. 

Bisedoni me fëmijën se si kafshët lëvizin nga një copë akulli (ajsbergu) në 

tjetrën. Kërkojini fëmijës që ta luajë rolin e ariut polar duke u hedhur 

mbi „copat e akullit“. Lejojeni fëmijën të kënaqet me këtë lojë duke 

nxjerre energjinë e tij dhe ushtruar muskujt e mëdhenj. 

Për ta nxitur më shumë imagjinatën e fëmijës, vendosni në duart e fëmijës 

një palë çorape të bardha për të simbolizuar putrën e ariut. Vendosni 

pranë apo nën jastëk letra të prera në formë peshku apo ndonjë lodër, 

dhe kërkoni fëmijës ta kapë „ushqimin“ me putra.  

 

http://www.edukimihershem.rks-gov.net/

JAVA E KATËR 

 

E HËNË – 25 JANAR – Ariu polar me gjurmën e deborës 

Materialet dhe mjetet: ngjyrë e bardhë, letër, gërshërë, marker me 

ngjyrë të zezë 

Zhvillimi i aktivitetit: Ngjyroseni dorën e fëmijës me ngjyrë të bardhë 

dhe ndihmoni fëmijës ta shtypë atë në një letër apo karton. Pjesën e 

gishtit të madh, thuani fëmijës ta lë si gjurmë me gisht në mënyrë që të 

formohet koka e ariut. Pasi të jetë tharë ngjyra, përdorni një marker me 

ngjyrë të zezë për të plotësuar fytyrën dhe kthetrat. Mund ta preni 

formën që fëmija ta përdorë për lojë imagjinative.  

Lejojeni fëmijën ta bëjë këtë disa herë, pavarësisht se si do të duket ariu 

prej dore. Edhe ju mund ta bëni ariun me dorën tuaj dhe kështu të keni 

ariun “nënë" ose ariun “baba” me ariun “bebe”.  

E MARTË – 26 JANAR – Gjurmë në borë 

 
Materialet dhe mjete: enë të sheshtë, borë ose miell, lodra.  

Zhvillimi i aktivitetit: Në qoftë se e realizoni këtë aktivitet kur koha 

është me borë, atëherë përdorni borën për ta realizuar aktivitetin. 

Merrni një enë të sheshtë dhe dilni jashtë e mbusheni me borë. Shtypeni 

pak me duar dhe shtoni sërish borë. Gjeni disa lodra, si forma të 

ndryshme gjeometrike apo lodra - kafshë. Shtypni secilën lodër mirë në 

borë në mënyrë që të mbetët qartë gjurma e lodrës ashtu që të mund të 

identifikohet nga fëmija juaj. Vazhdoni derisa të keni plotësuar enën me 

gjurmë të ndryshme.  

Kërkoni fëmijës që t’i vendosë objektet tek gjurma përkatëse. Përderisa 

e bënë këtë, kërkoji që ta emërtojë objektin, formën ose ngjyrën.  

Në qoftë se mungon bora, këtë aktivitetet mund ta bëni duke përdorur 

miellin ose brumin si alternativë. Lejoni fëmijën që të eksplorojë 

materialin dhe të luajë me të sipas imagjinatës së tij.   
 

http://www.edukimihershem.rks-gov.net/

E MËRKURË – 27 JANAR – Rruga e kafshëve 

 
Materialet dhe mjetet: enë e sheshtë, kripë/sheqer/miell/kos, kafshë-

lodër. 

Zhvillimi i aktivitetit: Përmes këtij aktiviteti fëmija mund të mësojë më 

shumë lidhur me konceptin e kafshëve të dëborës, të kuptojë konceptin 

e të shkruarit nga ana e majtë në të djathtë, të praktikojë forma dhe vija 

të ndryshme si dhe të pasurojnë fjalorin duke mësuar fjalë të reja lidhur 

me kafshët e dëborës.  

Vendosni një shtresë të hollë kripë/sheqer/miell/kos sa të mbulojë enën. 

Pastaj në një copë letre bëni disa versione të vijave (të drejta, të lakuara, 

zig-zag) dhe vendoseni afër enës. Në njërin skaj të enës vendosni një 

objekt lodër apo improvizoni diçka që të simbolizojë shtëpinë e kafshës. 

Në skajin tjetër vendosni një kafshë dhe kërkoni fëmijës që nëpër vijën 

e vizatuar ta dërgoj kafshën në shtëpi. Praktikoni me vija të ndryshme. 

Në fillim apo në fund të lojës lejojeni fëmijën ta prekë dhe të luajë me 

matërialin sipas dëshirës së tij.  

 
  

http://www.edukimihershem.rks-gov.net/

E ENJTE – 28 JANAR – Ecim si pinguin 

Materialet dhe mjetet: balonë ose top i butë. 

Zhvillimi i aktivitetit: Për ta argëtuar fëmijën tuaj sot, e tëra që duhet 

të bëni është ta fryni një balonë apo ta gjeni një top të butë dhe t’i 

kërkoni fëmijës të ecë me të duke e mbajtur ndërmjet këmbëve. Ju mund 

ta krijoni topin edhe me letër ose edhe me një triko të vjetër që nuk e 

përdorni më.  

Së bashku mund ta shikoni këtë video  të shkurtër që fëmija të mësojë 

se si duken dhe ecin pinguinët.  

 

http://www.edukimihershem.rks-gov.net/
https://www.youtube.com/watch?v=qWTwan_G6YE&list=PLQlnTldJs0ZTFf609xhS_9TU36EzjTG_a&index=4

E PREMTE – 29 JANAR – Pinguini 

Materialet dhe mjetet: letër, ngjyrë e zezë, pambuk. 

Zhvillimi i aktivitetit: Të shprehurit e fëmijës përmes artit është shumë 

i rëndësishëm për zhvillimin e kreativitetit të tij. Ju mund të prezantoni 

një model, mirëpo gjithmonë lejojini sa më shumë hapësirë fëmijës që të 

punojë sipas imagjinatës dhe dëshirës së vet. Pas ta keni bërë gati letrën 

dhe ngjyrën, fillimisht udhëzojeni fëmijën që ta ngjyrosë me ngjyrë të 

zezë një pjesë të letrës për ta krijuar trupin e pinguinit. Fëmija mund të 

ngjyrosë me brushë, me sfungjer, me gisht apo me dorë. Pastaj pasi të 

thahet ngjyra, lyeni me ngjitës pjesën e mesit të letrës së ngjyrosur dhe 

lejojeni fëmijën ta mbushë me pambuk. 

Pastaj jepjani edhe pjesët e fytyrës dhe këmbëve që i keni prerë më herët 

për ta përfunduar pinguinin.  
 

http://www.edukimihershem.rks-gov.net/

